
          Болгар-татарларның борынгы биләмәләрендә
   Язучы, тарих фәннәре кандидаты Фәүзия Бәйрәмова бу көннәрдә Пермь краенда татар тарихы белән бәйле урыннарда булып кайтты. Газета хәбәрчебез аның белән очрашты һәм бу яклар турында кызыклы мәгълүматлар ишетте, хәзер аларны сезгә дә тәкъдим итәбез.
· Фәүзия ханым, сезгә карата мәхкәмә эше кузгатылганны беләбез, күзәтү астында була торып, ничек  андый ерак якларга барып кайта алдыгыз, юл чыгымнарын кем күтәрде?
· Әйе, миңа каршы ачылган җинаять эше туктатылмаган, һәм мин Чаллыдан рөхсәтсез беркая да чыгып китә алмыйм. Шуна күрә Пермь якларына да, аңа кадәр Себергә дә Чаллы прокуратурасының махсус рөхсәте белән генә барып кайттым.  Җәйне мин дә шушы тарихи сәфәрләрем өчен көтеп алам, чөнки кайбер җирләргә бары тик юл төшкәч, җәйге айларда гына кереп була, Урал һәм Себер урман-сазлыклары әнә шундыйлардан. Юл чыгымнарын тулысынча гаиләм күтәрде, урыннарда урнашырга татарлар ярдәм итте.
· Пермь яклары тарихта шактый өйрәнелгән кебек, анда Барда татарлары да бик актив бит инде. Сез кайларда булдыгыз һәм моңа кадәр татар тарихында билгеле булмаган нәрсәләрне ачыклый алдыгыз?

· Дөрес әйттегез, бездә бу яклар шактый өйрәнелгән, Пермь төбәгеннән, бигрәк тә Барда районыннан күп кенә танылган шәхесләр дә чыккан. Мәсгуд Имашев, Рәшит Ягъфәров, Фәйзелхак Ислаев, Альберт Нигамаев, Дамирә Кузаева, Сәүбән Чуганаев, Санифә Рангулова һәм башка шәхесләрнең исемнәрен әйтү дә бу якларның талант ияләренә ни дәрәҗәдә бай икәнлеген күрсәтә. Әмма минем максатым инде билгеле нәрсәләрне өйрәнү түгел, ә болгар-татар тарихының кеше аяк басмаган җирләренә барып, шуларны ачу һәм халыкка кире кайтару иде. Шул ният белән мин Пермьнән 300 чакырым төньякта урнашкан Чердынь шәһәренә чыгып киттем һәм эзләгәнемне таптым...
· Фәүзия ханым, ә сез анда нәрсә эзләгән идегез соң, дөнья читендәге Чердыньнан татар тарихы белән бәйле нәрсә табырга мөмкин?
· Әйе, Чердынь чыннан да дөнья чите булып чыкты, чөнки аннан ары инде шәһәрләр юк, ә берничә авыл һәм төрмәләр генә, коми якларына хәтле тоташ урманнар һәм сазлыклар сузылган. Һәм ни гаҗәп, шушы урман-сазлар уртасында Идел Болгарстанының төньяктагы сәүдә үзәге булып торган Чәрдән каласы урнашкан булган. /Чердыньның тагы Чардин, Чардын, Чырдын язылышлары да барлыгын әйтеп китәргә кирәк./ Бу хакта урыс һәм татар чыганакларында, елъязмаларда, хаттә борынгы риваятьләрдә дә хәбәрләр бар, әмма ул нигәдер мифик бер урын кебек кебек кенә кабул ителә иде. Әйтик, “Татар халык иҗаты” китабының риваятьләр томлыгында Гайнә татары Гайнетдиннең Чәрдән патшасына ярлык алу өчен баруы тасвирлана: “Бу җирләр бер падишаһ җире. Аның падишаһы Чырдин дигән җирдә, шул Кама суының башында яши”, диелә анда. Галим Марсель Әхмәтҗанов исә үзенең “Нугай Урдасы” дип аталган китабында :”Җавыш бинең улы Инсан би Болгар шәһәреннән Чырдынга килеп урнаша. Иван Васильевич Казанны Болгар олысы кулыннан алгач, аңа буйсынып ясак түли башлый”, дип язылган шәҗәрәне урнаштыра һәм “Пермь ягындагы татарларның административ үзәге булып Чырдын каласы саналган” дип нәтиҗә ясый. Тарихы белән борынгы скиф курганнарына, һун биләмәләренә, болгар калаларына, Алтын Урда, Казан ханнарына барып тоташкан Чердынь-Чәрдән шәһәре бүген дә яшәп ята. Мин аны эзләп таптым, булдыра алганча өйрәндем һәм үзем өчен күп ачышлар ясадым, болар турында әкренләп укучыларга җиткерә барырмын, иншаллаһ!
· Чердынь турында нигә шулай кызыксына башладыгыз, моңа нәрсә этәреч булды?

· Әлбәттә, аның болгар шәһәре булуы гына түгел, чөнки безнең андый калаларыбыз йөзләгән булган. Мине Чәрдәннең Атилла хан нәселе белән бәйле булуы бик кызыксындырды, тарихчы-галим Индус Таһиров та монда Атилланың уллары яшәгәнлеген һәм күмелгәнлеген әйтә. Бу хакта тарихчы-галим Әзһәр Мөхәммәди дә үзенең “Һуннар һәм туран язмалары” дип аталган китабында яза, ул Чәрдән яныннан Атилланың улы Диккизның көмеш савыты табылганлыгын хәбәр итә: “Атилла үлгәннән соң, уртанчы улы Диккиз һәм кече улы Ирнәк көнчыгышка – төп һун җирләренә китеп баралар, - дип яза ул. – Диккизнең чынлап та искил, суар һәм болгар кабиләләре белән идарә итүен заманында Пермь губернасы Чардын өязе Керче авылы янында табылган алтын йөгертелгән көмеш савытның арткы ягындагы язу дәлилли. Аның эчтәлеге”Әгәр киңг /король/ данлы Диккиз кылычласа, сак бул, гүр тәңресенә юлыкма!” Шунысын да әйтергә кирәк, Әзһәр әфәнде - рун хәрефләре белән төркичә язылган бу язманы беренче һәм бердәнбер укыган кеше, чөнки аны элек фарсыча укырга азапланганнар.
· Сез ул көмеш савытны күрдегезме соң?

· Ул савыт Чәрдәндә түгел, Петербургта, Эрмитажда саклана. Әмма Чәрдән музее да борынгы скиф, һун, болгар һәм татар табылдыкларына гаять бай булып чыкты, мин алай ук көтмәгән идем. Әмма шунысын да әйтергә кирәк, биредә скиф курганнарыннан табылган әйберләрне дә, һуннарныкын да безнең белән бәйләмиләр, аларны я иранлыларга, я җирле коми-пермякларга, яисә бөтенләй дөньяда булмаган билгесез халыкларга бирәләр. Монда Атилла улыныкы кебек көмеш савытлар берничә, шулай ук курганнардан табылган скиф табылдыклары да шактый, әмма иң күбе – болгар чоры әйберләре. Болар – Болгар музеендагы кебек көмеш чигә алкалары, ат рәвешендә ясалган бронза йозаклар, томшыгына туфрак капкан үрдәк сыны, муенга кия торган бармак яссылыгы көмеш боҗралар, пыяла мәрҗәннәр, көмеш алкалар, бронза көзгеләр, сандык-сандык көмеш акчалар... Хәер, биредә моннан мең ел элек болгар шәһәре булган бит, шуңа күрә дә бу табылдыклар табигый хәл. Узган гасыр язучысы һәм җирле тарихчы Мамин-Сибиряк   өч зур төньяк елгасы – Колва, Вишера һәм Кама очрашкан җирдә борынгы болгар шәһәре булган, сәүдә кайнаган, дип яза. Татар тарихчысы Рөстәм Нәбиев исә үзенең “Булгары и Северная Европа. Древние связи” дип аталган китабында Чәрдәнне Чуртан, дип атый, аның VIII-IX гасырларда ук барлыкка килүен, төньякка хәрәкәт итү юлында хәлиткеч урын булуын билгеләп үтә. Әмма галим Марсель Әхмәтҗанов Чәрдәнне Казан ханы Ибраһим салдырган, дип исәпли, бу инде – 1467-1479 еллар арасы, дигән сүз. Бу сүзләрдә һәм датада каршылык күрмим, чөнки борынгы Чәрдәнне биш тапкыр урынын үзгәрткән, дигән фикерләр дә бар.
· Чәрдән музеенда Казан ханлыгы, татарлар белән бәйле әйберләр сакланганмы соң?

· Бу музейда мине иң тетрәндергәне – Ибраһим ханның тимердән эшләнгән сугыш киемнәре һәм кораллары булды. Дөрес, аның астына “Снаряжение воина. Железо. XV-XVII вв.” дип язылган, татар дигән сүз дә, Казан дигәне дә юк. Музей хезмәткәре Марина Ивановна Ветчакова исә бу сугыш киемнәренең Сөембикә-ханбикә заманыннан калганлыгын һәм аны музейга урыс сәүдәгере Алин тапшыруын әйтте. Әмма мин бирегә килгәнче үк, Марсель абый Әхмәтҗанов  әйткән иде, “Ул яклардагы музейларда Ибраһим ханның сугыш көбәсе сакланырга тиеш”, дигән иде. Менә мин хәзер шуның каршында басып торам – тимер боҗралардан үрелгән тездән түбән сугыш күлмәге, маңгаена Коръән аятьләре язылган тимер очлым, чит-читләренә Коръән аятьләре язылган, уртасына кеше йөзле кояш рәсеме төшерелгән һәм кош, хайван сурәтләре белән бизәлгән тимер калкан, агач саплы озын тимер кылыч, түтәсенә Коръән аятьләре язылган озын саплы тимер айбалта һәм бизәкле терсәкчә... Чын мәгънәсендә, ханнар киеме, ханнар дәрәҗәсе... 
· Бу сугыш киемен ни өчен Ибраһим ханныкы дип уйлыйсыз, тарихтан билгеле булганча, ул бит 1479 елда Казанда вафат була һәм шунда җирләнә?
· Әйткәнемчә, Чәрдән башта Идел Болгарстаны, аннан Алтын Урда һәм Казан ханлыгы составларында була, Гайнә татарлары исә аны “Чәрдән ханлыгы” дип тә йөртәләр. Әмма XV гасырда урыслар да Чәрдән өчен бик каты көрәш алып баралар, сугышлар һәм һөҗүмнәр оештыралар, чөнки зур сулар буена урнашкан, Урал тауларыннан Себергә бара торган төп юл булып торган, кеш тиреләренә, балыкка, җәнлеккә гаять бай булган бу шәһәргә алар стратегик урын итеп карыйлар. Урыслар белән бу сугышларның берничәсе Ибраһим хан чорына да туры килә. Әмма Ибраһим хан үлгәч, Казанда да, Уралда да татар хакимияте нык йомшара һәм 1487 елның 9 июлендә Казанны урыслар басып ала. Алар Ибраһим ханның улы Галине - /кайбер чыганакларда – Илһам хан/, Казан ханын кулга алып, әнисе Фатыйма-бикә, хатыннары, балалары, энеләре һәм сеңелләре белән шушы якларга сөргенгә сөрәләр. Гали хан үзе Вологдада тоткынлыкта үлә, аның исән калган нәселен чукындыралар. Ибраһим ханның бу сугыш киемнәрен музейга 1918 елда Чәрдән сәүдәгәре Василий Николаевич Алин тапшыра, кайбер чыганакларда аларны совет хакимияте тартып алган, дип язалар. Алиннар үзләре революциядән соң Колчакка ияреп, көнчыгышка качалар, гаилә башлыгы Николай Павлович Читада үлеп кала, хатыны һәм балалары исә Латин Америкасына барып урнашалар, Бразилиядә яшиләр. Менә шушы Алиннарны Гали ханның чукындырылган нәселе, дип әйтүчеләр дә бар, шуңа күрә, Ибраһим ханның сугыш киемнәре аларда саклануы бер дә гаҗәп түгел. Мондагы иң зур купец-сәүдәгәрләр – Алиннар, Юргановлар, Надымовлар барысы да татар исемен йөртәләр, аларның чукындырылган татарлар булуы бик мөмкин. 
· Чукындырулар ул якларда да булганмыни?

· Чукындырулар шул яклардан башланган да инде ул. Әле Казан алынганчы ук, Новгород һәм Мәскәү кнәзләре бай төньяк өчен көрәшә башлыйлар, югары җирләргә /Югра/ урыс сәүдәгәрләре ябырыла, аларга ияреп, поплар килә, алар җирле халыкны чукындырырга тотыналар. Нәтиҗәдә, 1451-1581 еллар эчендә бу җирләр кулдан-кулга күчеп йөри, элек татарлар, вогул-остяклар яшәгән җирләргә әкеренләп урыслар хуҗа була бара. Әмма татарлар моның белән килешергә теләми, шушы вакыт эчендә генә дә Чәрдән өчен урыслар белән татарлар арасында  11 сугыш була, якын-тирәдәге авыл-кирмәннәр белән дә шул ук хәл күзәтелә. Әмма башта Казан белән Әстерхан, аннан инде Себер дә татарлар кулыннан киткәч, югары Уралдагы татарларга, җирле халыкларга ярдәм көтәр урын калмый, нәтиҗәдә, бу яклар урыслашуга һәм христианлаштыруга дучар ителә. Бу чукындырулар 1462 елдан башланып, XVIII гасыр азагына кадәр дәвам итә һәм бу якларда христиан диненең тулысынча җиңүе белән тәмамлана.
· Бүгенге көндә Чәрдәндә мөселман-татаралар калганмы сон?

· Соңгы халык саны алу нәтиҗәләре буенча, Чәрдән районында 513 татар булырга тиеш, әмма мин Чәрдәннең үзендә бер татар да тапмадым, мөгаен, бу тирәдәге төрмәләрдәге татарлар саныдыр бу. Алай да, элек биредә татар зираты булган, димәк, татарлар да булган, хәзер исә соңгы татарларны урыс зиратына күмгәннәр. Соликамски мулласы Рөстәм хәзрәт Чәрдәннән дини йолаларга чакыру булмавын әйтте. Элек Чәрдән янында Татарское дип аталган авыл да булган, ахырысы, мәчете белән чиркәве дә булган, хәзер инде анда берни юк. Алай да, бик тырышып эзләсән, Чәрдәндә берничә татар табарга мөмкин, диделәр. Биредә 5,5 мең кеше яши, барысы да дип әйтерлек урыслар, бәлки берничә коми-пермяк та бардыр. 
· Халыкның тормышы ничек соң, рухи, матди яклары ничек, христиан дине һаман көчлеме?

· Халык, нигездә, урман хисабына яши, күпчелек шунда эшли. Чәрдән шәһәр дип аталса да, ул зур авыл инде, анда промышленность юк, эш урыннары юк, төзелешләр алып барылмый, хөкүмәт биналары барысы да диярлек революциягә кадәр салган байлар йортында... Чәрдәннең горурлыгы – йөз еллык музейлары, бай китапханәләре, узган заманнардан калган архитектура истәлекләре, соңгылары күбесе чиркәүләр, әлбәттә. Шунысын да онытмыйк, 1536 елга кадәр, ягъни, үзәк Соликамскига күчерелгәнче,  Чәрдән төньяк Уралның башкаласы булып торган һәм халык телендә «Пермь Великая” дип аталган, ул вакытта әле Пермь шәһәре үзе дә булмаган, диләр. 1972 елда зурлап шәһәрнең 500 еллыгын билгеләп узганнар, 1997 елда – Чәрдәннең   Рус дәүләтенә кушылуының 525 еллыгын, ә 2002 елда -  “Пермь Великая”ны чукындыруның 540 еллыгын зурлап уздырганнар. Бүгенге көндә эшләп тора торган бер чиркәүләре, бер монастырьлары бар, тагы бер чиркәүдә христиан дине музее, берничә чиркәү һәм часовня буш тора. Монда староверлар /иске христиан дине тотучылар/ да шактый яши, диделәр. Алай да, халыкны бик дини димәс идем, чөнки поп белән сөйләшкәндә, ул халыкның чиркәүгә аз йөрүеннән зарланды, мәетне озатырга да чакырмыйлар, диде. Аның каравы бу якларда яңадан мәҗүсилек баш калкыта башлаган, җирле комилар гына түгел, урыслар да аланнарга җыелып, барабаннар кагып, шаманнанып йөриләр икән, моны поплар үзләре әйтте. Көчләп керткән дин шулай бер килеп чыга шул инде ул...
· Фәүзия ханым, ә татарларга мөнәсәбәт ничек, биредә заманында болгар-татар шәһәрләре булганлыгын беләләрме, безгә карата хөрмәт бармы, сезгә ничек карадылар?
· Мин үзем, шәхсән, анда бернинди авырлык та күрмәдем, урыс арасында яулыклы бердәнбер татар булсам да, зыян салучы булмады, киресенчә, ярдәм итәргә тырыштылар. Ә инде гомумән татар тарихына мөнәсәбәт яхшы түгел, дияр идем, чөнки анда басылып чыккан китаплар, фәнни хезмәтләр шул турыда сөйли, татарларның явызлыгы турында хәтта тамашалар да күрсәтәләр икән. Биредә татарларга басып алучылар, урысларга туктаусыз һөҗүм итеп торучылар, дип карыйлар, ягъни, канэчкеч вәхшиләр. Мине музейда озатып йөрүче Марина Ивановна да әйтте:”Сез инде гафу итегез, без татарларга караганда, комиларны якынрак итәбез, чөнки алар татарлар кебек безгә туктаусыз һөҗүм итеп тормаган”, диде. “Ә сез беләсезме соң, ни өчен татарлар урысларга туктаусыз һөҗүм итеп торган? – дип җавап бирдем мин. – Чөнки алар үзләренекен кире кайтарып алырга тырышканнар. Монда бит урыслар килгәнче болгар-татарлар шәһәрләр төзеп яшәгән, алар Болгарга һәм Казанга буйсынганнар, шунда салым түләгәннәр. Ә инде Чәрдәнне урыслар басып алгач, биредә безнең ханнарыбыз тоткын булып ята башлагач, мең ел буе ислам дине тоткан мөселманннарны көчләп чукындыра башлагач, татар кызларын янәшәдәге Эрбет ярминкәсендә коллар итеп сата башлагач, иректәге татарлар нишләргә тиеш иде соң? Әлбәттә, Себердән дә, Нугайдан, Казаннан да татарлар җыелып килеп, Чәрдәнгә һәм бу тирәдәге башка кала-кирмәннәргә һөҗүм иткәннәр, югары Уралны яңадан үз кулларына алырга омтылганнар. Сез безнең хәлдә калсагыз, нәкъ шулай эшләр идегез” дидем. Чәрдәндәге болгар тарихына да алар бер әкият кебек кенә карыйлар, имеш, болгарлар биредә булса да, алар сәүдәдән ары узмаган, шәһәрләр төзеп яшәмәгән, имеш, килеп-китеп кенә йөргәннәр... Җирле халык кына болай уйламый, хәтта Пермь тарихчылары арасында да бу мәсьәләдә каты бәхәсләр бара, кайберәүләр борынгы болгарларның Чәрдәнгә тәэсирен бөтенләй юкка чыгарырга тели. Минем фикеремчә, “Чәрдәндә болгар-татар эзләре”, дигән темага Казандамы, Пермьдәме бер фәнни конференция уздырырга кирәк, югыйсә, без югары Уралдагы борынгы тарихыбызны бөтенләй югалтып барабыз кебек.
· Сезне Чәрдәндә тагы нәрсәләр гаҗәпләндерде һәм тетрәндерде?

· Чәрдәндәге барлык чиркәүләр дә кыйблага карап тора, бу хәл мине бик тетрәндерде. Димәк, алар урынында элек мәчетләр булган... Аларның тышкы кыяфәтләре дә мәчетне хәтерләтә, яшел гөмбәзләре өстендә ярымай урынына тәре генә... Ә  кызыл кирпечтән салынган җиде яруслы  төп “Воскресенская” чиркәве Сөембикә манарасын хәтерләтә. Мин моны урысларның үзләренә дә әйттем, алар бик гаҗәпләнделәр һәм бу чиркәүләрнең XVIII гасырда гына әсир шведлар тарафыннан салынуын әйттеләр. Шулайдыр, әмма айны төшереп, тәре кую да салуга исәпләнә, тик нигез шул ук кала – татарныкы... Шуны да әйтәсем килә - 1623-1624 елгы исәпләүләр буенча, 300 йортлык Чәрдәндә 16 чиркәү, 2 монастырь булган, сазлык арасында ничек шулай тиз калкып чыккан бу таш биналар? Җавабы бик өстә ята, болар – татарлардан калган биналар, мәчет һәм мәдрәсәләр булган, әмма моны исбат итәргә кирәк әле. Мин Чәрдәндә борынгы кремль урынында да булдым, ул хәзер буш, казып ташланган бер таш нигез генә кояшта ялтырап ята, ул да кыйблага караган... Имеш, элек Чәрдән кремле агачтан булган да, янып беткән, ә археологлар казу эшләрен башлаганнар да ташлаганнар, мөгаен, җайсыз әйберләр, әйтик, мөселман кабер ташлары чыккандыр, шундыйрак сүзләр дә йөри. Монда хәзер борынгы тарихны сорасаң, барысын да Чәрдәндә булып үткән күп санды янгыннарга сылтыйлар, имеш, 1792 елда барысы да янып беткән, шул исәптән, архив та. Шул ук вакытта биредә урысларның борынгы язмаларын табарга була, димәк, тагы татарныкы гына янган булып чыга?
· Фәүзия ханым, Пермьдә һәм төбәкнең башка шәһәрләрендә яшәүче милләттәшләребез бу хәлләр турында беләләрме соң, аларның Чәрдәндә булганнары бармы?

· Монысына мин үзем дә бик гаҗәпләндем, Казаннан гына түгел, Пермьнән дә милли хәрәкәт вәкилләренең бирегә килгәннәре булмаган икән, алар өчен мин ачкан Чәрдән яңалык булды. Чәрдәнгә иң якын урнашкан Соликамски – йөз чакырым ераклыкта, биредә биш йөзләп татар яши икән, мин анда да булдым һәм аларга Чәрдән хәлләрен сөйләдем. Соликамски мәчетенең имам-хатибы Рөстәм хәзрәт Галимов Чәрдәнгә махсус барып, музейда гарәп язмалы истәлекләрне укыячагын вәгъдә итте, чөнки минем моңа вакытым аз булды. Ул шулай ук Чәрдәндә татарларны эзләп табарга тырышачагын әйтте, бәлки алардан берәр милли оешма яки мәхәллә төзеп булыр иде. Шулай ук Пермь шәһәренең милли-мәдәни мөхтәрияте җитәкчесе Данир әфәнде Закиров һәм аның урынбасары Әлфинур ханым Тюмисова да Чәрдән белән махсус кызыксыначакларын әйттеләр. Мин үзем дә Чәрдәнгә яңадан бару нияте белән кайттым, чөнки бу юлы якын-тирәдәге авылларны өйрәнергә вакытым булмады. Ә аларның күпчелеге татар исемен йөртә, гәрчә анда башка халыклар яшәсә дә - Салтан, Бигич, Искәр, Урал, Гайнә, Булат, Тулпан, Курган, Будым, Чуртан, Кебрат, Солым... Елга-күл исемнәре дә безнеңчә - Тимшәр, Килтмә, Улыс, Чу суы, Бигич күле, Кама, Кимзәл, Мудыл, Сәрдә елгалары... Боларга музей хезмәткәрләре үзләре дә игътибар иткәннәр. Аерылганда, дин музее мөдире Марина Ветчакова миңа әйтте: “Без беркайчан да Чәрдән тарихына бу күзлектән караганыбыз юк иде, фин-угырларга – төп халык, татарларга таларга килгән килмешәкләр итеп каралды, ә башка караш та булырга мөмкин икән...” диде.  Димәк, бу яклардагы болгар-татар тарихы турында безнең үзебезгә дәлилле һәм үтемле китаплар язарга кирәк булачак. Әлбәттә, моңа карап кына Чәрдәндә яшәүче 5 мең урысның татарларга карата бәлки фикере дә үзгәрмәс, ә бәлки кемнәрдер үзләренеә асыл тамырлары турында уйланырлар... Ни булса да, бу тарих безнең үзебез өчен кирәк, татарларның бу җирләрдә килгән-килмешәк түгел, ә ТӨП ХАЛЫК икәнлеген исбатлау өчен кирәк... Бу туфракта Атилла ханның нәселе ята, болгар морзалары белән янәшә күмелгән Казан ханнары бездән дога өмет итеп ята... Безнең аларны онытырга хакыбыз юк.
· Фәүзия ханым, бу яңа һәм кызыклы мәгълүматлар өчен сезгә зур рәхмәтемне әйтәм, укучыларыбыз да канәгать калыр, дип уйлыйм. Соңгы елларда сезнең бөтен Себерне әйләнеп чыгуыгыз, Төмән, Омски, Курган өлкәләрендә булып, “Күчем хан” һәм “Туран Иле” китапларын язганыгызны яхшы беләбез, шулай ук Чиләбе, Ырынбур, Ставрополь, Саратов, Самара, Пенза, Башкортстан, Удмуртия, Мордовия, Киров өлкәсе, Төркия, Германияләрдә булып, милләттәшләребез турында дистәләгән китап яздыгыз! Инде Урал тауларындагы бу эзләнүләрегез дә татар тарихында яңа ачышлар тудырсын һәм милләтебезне лаеклы үз биеклегенә күтәрсен иде!
· Рәхмәт, амин, шулай булсын!
                           Әңгәмәне Рәис Зарипов алып барды.

                                  2009 ел, 25 июль.
